
Shri Hari Dhyana Stotram1

శ్రీహరిధ్యానస్తోత్రం౧ 

(శార్దూలవిక్రీడితమ్  )

ఆదౌ ప్రేమవతీ -వృషాఙ్గజననం  సన్నైక -తీర్థాటనం
దుష్కర్మోపశమం చ సాధుశరణం సద్ధర్మ -సంస్థాపనమ్  ।
హింసావర్జిత -భూరియజ్ఞకరణం  మూర్తిప్రతిష్ఠాపనం 
ఆర్యస్థాపనమక్షరాఖ్య -గమనం సత్సఙ్గిసజ్జీవనమ్   ॥
స్నాతం చన్దనచర్చితం  నిజజనైః  పుష్పస్రజాలఙ్కృతం
ప్రాతః  సూర్యమయూఖ-సేవితముఖం శ్రీచన్ద్రశాలోపరి   ।
ధృత్వా రోటకమేకపాణితలకే భఙ్క్త్వాన్యహస్తేన  తం
భుఞ్జానం  ప్రవిలోక్య  సేవకగణాన్ వన్దే సదా స్వామినమ్ ॥
(పుష్పితాగ్రా వృత్తమ్)

అథ మనసి శనైః  స్థిరత్వమాప్తే
భగవతి మానుషమూర్తి-వాసుదేవే ।
నిజహృది పృథగేక-మేకమఙ్గం
చరణతలాది విచిన్త్యమస్య పుంసామ్ ॥ ౧॥
నిజహృది ద్రశి  గోచరే తదీయే
హ్యవయవ ఏకఏకకే పృథక్ చ ।
చపలమపి మనః స్థిరం  విధేయం
వ్రజతి  లయం ఖలు తేన తన్మలౌఘః ॥౨॥
ధ్వజకమల-యవాఙ్కుశోర్ధ్వ -రేఖా
ప్రముఖ -సులక్షణలక్షితే చ రమ్యే ।
అతిశయ-మృదులే చయావకాభే
చరణతలే మనసాస్య చిన్తనీయే ॥ ౩॥
అరుణనఖ-శశాఙ్కరాజి-కాన్త్యా
హృతనిజచిన్తక-హృత్తమోఙ్ఘ్రియుగ్మమ్  ।

క్రమలఘుసమ -కోమలాఙ్గులీభిర్
హృతనవపల్లవకాన్తి  చాస్య చిన్త్యమ్ ॥ ౪॥
నిజజన-మనసః ప్రహర్షణార్థం  
పరిధృతనూపుర-శిఞ్జితాతిరమ్యమ్  ।
స్వగతనిజజనాక్షి-వృత్తిచోరం
చరణయుగం హృది చిన్తనీయమస్య ॥ ౫॥
కిసలయ-మృదులే సువృత్తజఙ్ఘే
క్రమపృథులేథ  సువర్తులౌ చ జానూ ।
కరికర సద్రశం  సమం చ పీనం
నిజహృది సక్థియుగం  చ చిన్త్యమస్య ॥౬॥
మృదుఘన-సితసూక్ష్మ-దీర్ఘవాసః
పరిదధదుత్తమ-హైమకాఞ్చినద్ధమ్   ।
పృథుల-కటియుగం చ చిన్తనీయం
నిజహృదయే చిరమస్య భక్తభర్తుః ॥ ౭॥
ఉదరమపి లసద్-వలిత్రయాన్తర్
గతశుభ-సభ్రమ -నిమ్ననాభి-కూపమ్ ।
హృదయమురు-సుగన్ధి -పుష్పహారం
సమవితతం హృది చిన్త్యమస్య తుఙ్గమ్  ॥౮॥
కనక-కటక-శ్రృఙ్ఖలోర్మికాభిర్ 
లసదరుణాం జనిభం కరద్వయం చ ।
ద్రఢతర -మతిరమ్య-బాహుయుగ్మం
నిజహృదయేస్య విచిన్త్యమఙ్గదాఢ్యమ్  ॥౯॥
వివిధమణి-విశుద్ధ -హేమసూత్ర -
గ్రథితసుమౌక్తిక -హారహారికణ్ఠః  ।
విగత-శశకలఙ్క ఆస్యచన్ద్రః
స్థిరమనసాస్యచిరఞ్చచిన్తనీయమ్  ॥ ౧౦॥
మితహసిత-విసర్పిదన్తకాన్తి-
ప్రథనసముజ్జ్వల  -గణ్డయుగ్మమస్య  ।
నవనలిన-దలాయతం విచిన్త్యం
నిజహృది చఞ్చల-లోచనద్వయం చ ॥ ౧౧॥

శ్రవణ -యుగలమస్య కుణ్డలశ్రీ  -
ర్బహువిధపుష్పమయావతం స రమ్యమ్ ।
తరదలఘు విశాలభాల-రాజత్-
సతిలక-కుఙ్కుమచన్ద్రకశ్చ  చిన్త్యః ॥ ౧౨॥
అసిత-తిలకలక్ష్మ దక్షగణ్డే
తిలకుసుమోత్తమ-నాసికాన్తికేస్తి  ।
విలసదసిత-బిన్దురస్య  వామే
శ్రవణపుటే  భవతీతి చిన్తనీయః ॥ ౧౩॥
వివిధకుసుమ-శేఖరాలిరాజత్-
పటముకుటం చ శిరోస్య చిన్తయిత్వా ।
వదనకమలమేవ చిన్తకేన
స్మితమధురం చిరకాలమస్య చిన్త్యమ్ ॥ ౧౪॥
ఇతి శ్రీశతానన్దమునివిరచితం   శ్రీహరిధ్యానస్తోత్రం   సమ్పూర్ణమ్  ।

